
EM2026/260 aamma 428 

Nivi Heilmann Efraimsen, Inuit Ataqatigiit 

 

Utoqqaat inatsisitigut illersorneqarnerat, isumagineqarnerat ataqqinassusaasalu qanoq 

nukittorsarneqarsinnaanersut pillugit nassuiaateqartoqarnissaannut Naalakkersuisut 

peqquneqarnissaannik Inatsisartut aalajangiiffigisassaattut siunnersuut. Nassuiaammi 

aamma ilanngunneqassapput tigussaasunik siunnersuutit aningaasatigut allaffissornikkulu 

kingunissaasa nalilersorneqarnerat. Nassuiaat Inatsisartunut agguaanneqassaaq UPA 2027 

nallertinnagu. 

(Inatsisartunut ilaasortaq Margrethe Thårup Andersen, Demokraatit) 

AAMMA 

Naalakkersuisut Kalaallit Nunaanni pissutsit aallaavigalugit utoqqalinersiaqalernissamut 

ukiorititanik misissueqqissaarnissamik kiisalu ukiorititat aalajangersarneqartarnissaannut 

siunissamilu naleqqussarneqartarnissaannut Kalaallit Nunaannut naleqqussakkamik 

periutsimik kingusinnerpaamik UPA 2028-mi siunnersuuteqarnissamik 

peqquneqarnissaannik Inatsisartut aalajangiiffigisassaattut siunnersuut.  

(Inatsisartunut ilaasortaq Isak Johannessen, Naleraq) 

 

Qujanaq Inatsisartut Siulittaasuat. 

Inuit Ataqatigiit sinnerlugit siunnersuutit marluk ataatsimoortillugit oqaaseqarfigissavakka. 

Utoqqaat ukiorpassuarni inuiaqatigiinnut tunniussaqarsimapput. Utoqqalinerminni 

pisinnaatitaaffitik ilisimassavaat, pisariaqartitaminnut naapertuuttumik isumassorneqassapput 

ataqqinartumillu pineqassallutik. Tamanna inatsisikkut ersarissumik tunngavissaqartariaqarpoq. 

Siunnersuummi 260-mi utoqqaat inatsisitigut illersorneqarnerat, isumassorneqarnerat 

ataqqinassusaallu qanoq nukittorsarneqarsinnaanersut pillugit Naalakkersuisut 

nalunaarusiortinneqarnissaat siunnersuutigineqarpoq. Naalakkersuisut utoqqarnut inatsisissamik 

suliaqartut, inatsisissarlu UPA2027-mi saqqummiunneqarnissaa naatsorsuutigalugu oqaatigaat. 

Inatsisissap siunertaraa utoqqaat pisinnaatitaaffiinik erseqqissaanissaq, utoqqaat 

paaqqutarineqarnerannut malittarisassanik pitsanngorsaanissaq aammalu siunissami pisariaqartitat 

eqqarsaatigalugit utoqqarnut sullissineq nukittorsassallugu. Taamaattumik immikkut 

nalunaarusiortoqarnissaa suliamut ingerlasumut annertunerusumik naapertuunnani 

uteqqiinerusinnaavoq. 

Siunnersuummi 428-mi soraarnerussutisiaqalernissamut ukiunut tunngasunik misissueqqissaarneq 

aamma Kalaallit Nunaanni pissutsit aallaavigalugit soraarnerussutisialerfissamut periuseq 

Inatsisartunut saqqummiunneqarnissaa siunnersuutigineqarpoq. Naalakkersuisut allannguutissatut 

siunnersuutaanni misissueqqissaarneq soraarnerussutisiaqarnermut aaqqissuusseqqinnermi 

suliarineqassaaq, Inatsisartunullu Kalaallit Nunaanni soraarnerussutisiaqalernissamut ukiunut 

periuseq saqqummiunneqassalluni. Tamatuma saniatigut immikkut misissueqqissaarneq 

pisariaqassappat, Naalakkersuisut UPA2028 nallertinnagu tamanna qulakkiissavaat. 

Soraarnerussutisiaqarnermut immikkut ilisimasallit 2026-mi aggustimi saqqummiussaanni erserpoq 

soraarnerussutisiaqarnermut aaqqissuussineq ataatsimut isigineqartariaqartoq. Utoqqalinersiat 

kisimik pinnagit, aammali pinngitsoorani soraarnerussutisiaqarnissamut ileqqaakkat, sulisitsisut 

soraarnerussutisiassaat, nammineq ileqqaakkat, akileraarutit kiisalu pisortanit ikiorsiissutit allat 

eqqarsaatigalugit. Nalunaarusiaq inaarutaasumik inassutaanngilaq; kisiannili 

soraarnerussutisiaqalernissamut ukiut, inuit peqqissusiat, sulinermi atugassarititaasut, 

aningaasatigut patajaassuseq aamma utoqqaat akornanni assigiinngissutsit pillugit sukumiisumik 

misissuinissamut tunngavissiivoq. 

Inuit Ataqatigiit isumaqarpugut utoqqaat pisinnaatitaaffii, isumassorneqarnerat ataqqinassusaallu 

nukittorsarneqartariaqartut, soraarnerussutisiaqalernissamullu ukiut pillugit aalajangiinerit Kalaallit 

Nunaanni pissutsit aallaavigalugit paasissutissanik tunngaveqartariaqartut. Taamaammat 

Naalakkersuisut allannguutissatut siunnersuutaat taperserparput, siunnersuutillu marluk 

Ilaqutariinnermut Peqqissutsimullu Ataatsimiititaliamut suliassanngorlugit innersuuteqqullugit 

inassutigaarput. 

Qujanaq. 

 


